
დამატებითი ინფორმაცია სამხრეთ კავკასიაში გერმანელთა ჩამოსახლების ისტორიის შესახებ 

შეგიძლიათ იხილოთ ბროშურაში „გერმანელთა ნაკვალევი სამხრეთ კავკასიაში“ 

ელიზაბეტთალი 
ასურეთი

ელიზაბეტთალი   

ელიზაბეტთალი დაარსდა 1818 წელს ისტორიული სოფლის 
სამაჩვეთის ტერიტორიაზე. დღეს ამ ადგილს ასურეთი ჰქვია 
და მდებარეობს თეთრიწყაროს მუნიციპალიტეტში. 
სოფლისთვის სახელის დარქმევა განაპირობა იმ ფაქტმა, 
რომ ელიზაბეტთალის დაარსების თარიღი (19 ნოემბერი) 
დაემთხვა წმინდა ელიზაბეტის დღეს. აქ ჩამოსახლებულმა 
გერმანელებმა სოფლის მშენებლობაში მხარდაჭერა 
მიიღეს მთავრობისგან: მანგლისში დისლოცირებულ 
ქართველ ჯარისკაცებს დაევალათ, უსასყიდლოდ 
დახმარებოდნენ გერმანელებს სახლების მშენებლობაში, 
მეზობელი სოფლების მცხოვრებნი კი ხარებშებმული 
ურმებით ეზიდებოდნენ სამშენებლო მასალას და 
ჩამოსულებს სასოფლო-სამეურნეო მიწების ხვნაში 
ეხმარებოდნენ. 

ცნობილი გერმანელი მეცნიერი და მოგზაური მორიც 
ვაგნერი (1813-1887), რომელიც ელიზაბეტთალს ეწვია 
კავკასიაში მოგზაურობის დროს (1843-1846), წერს, რომ მან 
ნახა „პატარა, მაგრამ მოწესრიგებული და მყარი სახლები, 
შიგნით კომფორტულად მოწყობილი, კაფელით 
მოპირკეთებული ღუმელებით, ქანქარიანი საათებით და 
ხავერდის სავარძლით. ყველაფერი სუფთა და 
კომფორტული იყო, როგორც შინ, შვარცვალდში და 
ნეკარის სანაპიროზე". 

სოფლის სტრუქტურა და ჩამოსახლებულთა 
შემოსავლის წყაროები 
სოფელში იდგა მღვდლისა და მასწავლებლის სახლები. 
ფუნქციონირებდა სახელოსნოები და წყლის ორი წისქვილი: 
ერთი - მდინარე ასურეთულაზე და მეორე - მდინარე 
ალგეთზე. მოძღვარ მარტინ ფრიდრიხ შრენკის (1833-1911) 
ცნობების თანახმად, ელიზაბეტთალში ძველი, მცირე 
ტაძრის ადგილზე ახალი ეკლესია აშენდა, რომლის 
არქიტექტორი იყო ალბერტ ზალცმანი, „ახალი ტიფლისის“ 
პირველი კოლონისტების შთამომავალი. ეკლესია 
საზეიმოდ აკურთხეს 1871 წლის 29 აგვისტოს. 

ელიზაბეტთალის მცხოვრებნი მევენახეობით, 
მესაქონლეობით, მეფუტკრეობითა და მეხილეობით 
ირჩენდნენ თავს. დიდი ყურადღება ექცეოდა კარტოფილის 
მოყვანას. კარგად განვითარებულმა მესაქონლეობამ, 
რძისა და კარაქის წარმოებამ და გაყიდვამ, ხელი შეუწყო 
გერმანელების კეთილდღეობას. იმდროინდელ 
კატარინენფელდის მსგავსად, ელიზაბეტთალში 
ამზადებდნენ საზიდარებს, ე. წ. ფურგონებს. კავკასიაში ამ 
უჩვეულო, ოთხბორბლიანი საზიდარების გაყიდვა 
შემოსავლის კარგი დამატებითი წყარო იყო. გარდა ამისა, 
ფურგონი თავად გერმანელებისთვისაც მთავარ 
სატრანსპორტო საშუალებას წარმოადგენდა სასოფლო-
სამეურნეო სამუშაოების შესრულებისას თუ 
მგზავრობისათვის. 

აყვავების ხანა და რეპრესიები  
საბჭოთა კავშირის დროს 
პირველი მსოფლიო ომის დროს რამდენიმე გერმანულ 
დასახლებას მთავრობამ სახელი გადაარქვა. ასე იქცა 1916 
წელს ელიზაბეტთალი "ასურეთად". საბჭოთა პერიოდში 
კოლმეურნეობა "ელიზაბეტთალი" ერთ-ერთი მოწინავე იყო 
საქართველოში, რასაც ადასტურებს სოფლის შენობა-
ნაგებობები: სკოლა, აბანო, კლუბი, ელექტროსადგური, 
მარანი, კარტოფილის საწყობი და ტრაქტორების 
სახელოსნო. ელიზაბეტთალს ჰქონდა პატარა 
საზოგადოებრივი პარკიც - "ლუსტგარტენი", სადაც 
იზრდებოდა იშვიათი ხეები და ყვავილები. 

ხელისუფლებაში მოსულმა ბოლშევიკებმა ელიზაბეტთალში 
მოახდინეს გერმანელთა უმრავლესობის ქონების 
ექსპროპრიაცია, ბევრი მათგანი გაიტაცეს, დაატუსაღეს, 
მოკლეს ან გადაასახლეს. დღესაც თითქმის არაფერი ვიცით 
ამ ადამიანთა შესახებ. ცნობილია მხოლოდ 
ელიზაბეტთალელი მასწავლებლის, პაულ ბიულის, 
ისტორია. 

პაულ ბიული: ელიზაბეტთალელი მასწავლებლის 
ცხოვრება და მოღვაწეობა 
საქართველოს პირველ გერმანელ კოლონისტთა 
შთამომავალი, პაულ ბიული, 1878 წელს დაიბადა 
ელიზაბეთტალში. ის იყო დამოუკიდებელი საქართველოს 
პირველი ეროვნული კრების ორ გერმანელ დეპუტატთაგან 

ერთ-ერთი. უმაღლესი განათლება მან ბესარაბიის 
პროვინციაში, სარატოვ-ვერნერის უნივერსიტეტში მიიღო. 
1897 წლიდან მუშაობდა სახელმწიფო მოხელედ - 
ელიზაბეტთალის გერმანულ სკოლაში მასწავლებლად. 1918 
წლის 26 მაისს ერიხ ბერნშტაინთან ერთად პაულ ბიულმა 
ხელი მოაწერა ქვეყნის დამოუკიდებლობის დეკლარაციას. 
1919 წლის 12 მარტს პაულ ბიული აირჩიეს საქართველოს 
დამფუძნებელი კრების წევრად საქართველოს სოციალ-
დემოკრატიული პარტიის სიით. 

1920-იან წლებში, ბოლშევიკების შემოსვლის შემდეგ, 
ბერნშტაინმა დატოვა ქვეყანა, საქართველოში დარჩენილი 
ბიული კი დააპატიმრეს, თუმცა მალევე გაათავისუფლეს, 
რის შემდეგაც ბიულმა განაახლა მუშაობა ელიზაბეტთალში. 
1937 და 1938 წლების საბჭოთა რეპრესიების დროს პაულ 
ბიული კვლავ დააპატიმრეს, 1938 წლის 20 აპრილს კი 
მიუსაჯეს სიკვდილი და იმავე დღეს დახვრიტეს. 

ისტორიული გასეირნება ელიზაბეთტალში 
ელიზაბეტთალის ისტორიული ქუჩები და შენობები, 
რომელთა შორის 160-ზე მეტი საცხოვრებელი სახლია, 
დღესაც კარგად არის შემონახული. მაღალი მხატვრულ-
ისტორიული ღირებულებიდან გამომდინარე, ეს სახლები 
თამამად შეიძლება ჩაითვალოს გერმანულ-ქართული 
არქიტექტურული სინთეზის გამორჩეულ ნიმუშებად 
საქართველოში. ასურეთის ბევრ ოჯახში დღემდეა 
შემორჩენილი გერმანელთა სასოფლო-სამეურნეო 
იარაღები, ავეჯი, მუსიკალური ინსტრუმენტები, ფოტოები და 
ნახატები. 

სოფლის ცენტრში, ძველი დასახლების სტრუქტურის 
შესაბამისად, მთავარი ქუჩები ერთმანეთს უკავშირდება 
მოკლე გვერდითი ქუჩებით. მათგან უძველესია 
შვაბენშტრასე (ყოფილი კირხშტრასე), სადაც მდებარეობს 
ევანგელურ-ლუთერული ეკლესია. ქუჩის ბოლოს, სოფლის 
ჩრდილო-დასავლეთით, გერმანული სასაფლაოა, რომელიც 
შემოღობილია ქვის გალავნით. აქ არსებული საფლავის 
ქვები უნიკალურია საქართველოსთვის და თავისი 
ორნამენტებითა და მხატვრული დამწერლობით უდიდეს 
შთაბეჭდილებას ახდენს მნახველზე. 

შვაბენშტრასეს ზოგიერთ შენობას ქართულმა 
სახელმწიფომ არქიტექტურული და ისტორიული 
მნიშვნელობის გამო კულტურული მემკვიდრეობის 
ძეგლის სტატუსი მიანიჭა. საცხოვრებელი სახლების 
გარდა, ასეთი სტატუსი მინიჭებული აქვს ევანგელურ-
ლუთერულ ეკლესიას, ყოფილ სათემო სახლს, 
კარტოფილის საწყობს და 1930-იანი წლების აბანოს. ეს 
უკანასკნელი სოფლის განაპირას, ჩრდილო-
აღმოსავლეთით დგას და მას თერმული წყალი მიმდებარე 
ტყიდან მილსადენებით მიეწოდებოდა. სამხრეთით, 
შვაბენშტრასე უერთდება ადრე გარტენშტრასეს სახელით 
ცნობილ 9 აპრილის ქუჩას, რომელიც სოფლის 
მინდვრებისა და ვენახებისკენ მიემართება. ამ გზით 
დამთვალიერებელს შეუძლია მივიდეს სოფლიდან ექვსი 
კილომეტრით დაშორებულ, 1931 წელს აშენებულ ღვინის 
ქარხანასთან, რომელიც დღესდღეობით ერთ-ერთი 
ყველაზე კარგად შემონახული ყოფილი გერმანული 
ღვინის ქარხანაა საქართველოში. 

2016 წელს საქართველოს მთავრობის მიერ 
დაფინანსებული სარესტავრაციო პროექტის ფარგლებში 
შვაბენშტრასე მთლიანად გარემონტდა და საცხოვრებელი 
სახლების ძველი ღობეები და ჭიშკრები აღდგა. 
ათწლეულების განმავლობაში დაზიანებული ეკლესიის, 
საცხოვრებელი სახლებისა და სასაფლაოს, ასევე 
რამდენიმე შენობის მასშტაბური განახლება დასრულდა 
2020 წლის დასაწყისში. 

ელიზაბეტთალი თბილისიდან სულ რაღაც 30 
კილომეტრითაა დაშორებული. რბილი კლიმატის 
წყალობით წელიწადის ნებისმიერ დროს შეიძლება მისი 
მონახულება, თუმცა სასურველია, მას ეწვიოთ 
გაზაფხულსა და შემოდგომაზე. 

აქ ჩამოსულმა სტუმარმა უპირველესად უნდა 
დაათვალიეროს შვაბენშტრასე და მისი პარალელური 
ქუჩები თავისი ისტორიული შენობებით, მაგრამ ასევე 
უნდა ნახოს სოფლის ისტორიულ ნაწილში არსებული, 
შედარებით გვიან პერიოდში აშენებული, სხვა საინტერესო 
სახლებიც. 

ორი-სამი საათი სრულიად საკმარისია სოფლის 
ისტორიული ცენტრის, სასაფლაოსა და ღვინის ქარხნის 
დასათვალიერებლად. 

ეს პუბლიკაცია შეიქმნა პროფ. დოქტ. ოლივერ რაისნერისა (ილიას სახელმწიფო უნივერსიტეტი) და 
სამხრეთ კავკასიაში გერმანული კულტურული მემკვიდრეობის დაცვის ასოციაციის მხარდაჭერით.

გერმანელთა ნაკვალევი სამხრეთ კავკასიაში

ელიზაბეტთალი 
ასურეთი



3 შვაბენშტრასე N15: ქ-ნ დირკის 

საცხოვრებელი სახლი 
დიდებული ორსართულიანი სახლი შვაბენშტრასეს N15-

ში, რომელიც მე-19 საუკუნის მეორე ნახევარში აშენდა, ოდესღაც 

ირმა დირკს ეკუთვნოდა. შენობა ძალიან განსხვავდება ქუჩის 

დანარჩენი სახლებისგან: ასურეთში ეს არის ერთადერთი 

გერმანული სახლი ოთხფერდა კარვისებრი სახურავითა და 

ტრაპეციის ფორმის ფახვერკული ფრონტონით. მიწის სართულის 

მარცხენა ნახევარი და პირველი სართული საცხოვრებელი იყო, 

მარჯვენა მხარეს კი სარდაფად იყენებდნენ. პირველ სართულზე 

ქუჩისკენ მიმართულ ფასადს მთელ სიგრძეზე მიუყვება აივანი, 

რომლის რესტავრაცია 2020 წელს განხორციელდა. ორ დონეზე 

მოწყობილმა მარანმა დღემდე თავდაპირველი სახე შეინარჩუნა. 

ასევე პირვანდელია კრამიტებიც. 2002 წელს, ეს სახლი შეიძინა 

ბერლინიდან ჩამოსულმა გერმანელმა მანფრედ ტიხონოვმა, 

რომელიც დღემდე აქ ცხოვრობს, ეწევა მეღვინეობასა და 

სხვადასხვა სახის სამეურნეო და სამეწარმეო საქმიანობას. 

სახლს მინიჭებული აქვს საქართველოს კულტურული 

მემკვიდრეობის ძეგლის სტატუსი.

4 შვაბენშტრასე N8: საცხოვრებელი სახლი 
ერთსართულიანი სახლი შვაბენსტრასე N8-ში აშენდა მე-19 საუკუნის შუა 

ხანებში. ფასადის მთელ სიგრძეზე გადაჭიმულია ხის აივანი, რომელიც 

ახლა გაფართოებულია და თავდაპირველი სახე დაკარგული აქვს. სახურავის 

ფრონტონები აგებულია ფახვერკის სტილით. სახლის მთელი ფართობის ქვეშ 

მდებარეობს სარდაფი ძველი მასიური ხის კარითა და პირვანდელი საკეტით. 

სახლი გადახურულია მაღალი, ორფერდა სახურავით, რაზეც ჯერ კიდევ დიდი 

რაოდენობით არის შემორჩენილი ძველი კრამიტი.

5 შვაბენშტრასე N19:  

საცხოვრებელი სახლი 
ორსართულიანი სახლი შვაბენშტრასეს N19-ში აშენდა მე-19 საუკუნის 

შუა წლებში. პირველი სართული, სადაც მარანი იყო განთავსებული, 

სასოფლო-სამეურნეო დანიშნულებით გამოიყენებოდა, საცხოვრებელი 

ოთახები კი მეორე სართულზე იყო განლაგებული. სახლს ორი შესასვლელი 

აქვს: ერთი ქუჩიდან, მეორე - ეზოს მხრიდან. ორივე ფასადს რიკულებიანი 

მოაჯირების მქონე ხის აივანი გასდევს; კიდევ ერთი აივანია ფრონტონზე, 

რომელსაც უბრალო, შეფიცრული მოაჯირი აქვს. ფანჯრების დარაბები 

პირვანდელია და სახურავზეც ძველი კრამიტია შენარჩუნებული.

7 შვაბენშტრასე N68:  

საცხოვრებელი სახლი 
სახლი შვაბენშტრასეს N68-ში წარმოადგენს ორსართულიან 

შენობას. იგი აშენებულია მე-19 საუკუნის შუა ხანებში. ზედა სართულზე 

საცხოვრებელი ფართია, მიწის სართულზე კი პირვანდელ მდგომარეობაში 

შემორჩენილი ღვინის მარანია განთავსებული. პირველი სართულის 

ფასადს მთელ სიგრძეზე გასდევს ქვის სვეტებზე დაყრდნობილი აივანი, 

რომელსაც რიკულებიანი მოაჯირი ამშვენებს. სახლის ორივე ფრონტონი 

შესრულებულია ფახვერკული კონსტრუქციით. მაღალ, ორფერდა 

სახურავზე პირვანდელი კრამიტია შემორჩენილი. მიწის ნაკვეთს აკრავს 

ქვის სვეტების მქონე ფიცრული ღობე. ერთ-ერთ სვეტზე ამოკვეთილია 

ექვსფურცლიანი ყვავილი - სიცოცხლის და მარადიულობის უძველესი 

სიმბოლო, რომელიც ძალიან პოპულარული იყო საქართველოში 

მცხოვრებ გერმანელებში. სახლს მინიჭებული აქვს საქართველოს 

კულტურული მემკვიდრეობის ძეგლის სტატუსი.

14 ღვინის ქარხანა 
ღვინის ქარხანა საბჭოთა პერიოდში, 1931 წელს, დააპროექტეს 

ავსტრიელმა და გერმანელმა ინჟინრებმა. სამშენებლო სამუშაოებს 

ბერძენი ინჟინერი ივან მურატიდი ხელმძღვანელობდა. შენობა აგებულია სუფთად 

თლილი ქვის ბლოკებით. ნაგებობის დასავლეთი მხარეს, კარის თავზე, დეკორატიული 

ფილაა წარწერითა და ზედ ამოტვიფრული კასრებისა და ყურძნის მტევნების 

რელიეფით. დამრეცი რელიეფის გამო ნაგებობა სამხრეთ მხარეს ორსართულიანია. 

ქარხანას ქვის თაღოვანი გვირაბი აქვს, რომელიც გამოიყენებოდა ღვინის შესანახად. 

შენობის მაღალი სახურავი კვლავ პირვანდელი კრამიტით არის გადახურული, ეზო კი 

მაღალი ღობე-გალავნით არის შემოსაზღვრული. იმის გამო, რომ შენობა დიდი ხნის 

განმავლობაში უფუნქციოდ იდგა, ახლა უკიდურესად ცუდ მდგომარეობაშია. რამდენიმე 

ადგილას უკვე სახურავიც ჩამოინგრა. ქარხანას მინიჭებული აქვს საქართველოს 

კულტურული მემკვიდრეობის ძეგლის სტატუსი.

13 9 აპრილის ქუჩა N19:  

კოხის საცხოვრებელი სახლი 
9 აპრილის ქუჩაზე, მაღალ ცოკოლზე მდგარი ერთსართულიანი სახლი 

ელიზაბეტთალელ ოტო კოხს ეკუთვნოდა. სახლი აშენდა მე-19 საუკუნის მეორე 

ნახევარში. შენობას სამი მხრიდან აქვს ხის აივნები, რომლებიც მოგვიანებით 

ნაწილობრივ გადაკეთდა და გაფართოვდა. შენობის შიგნით მოწყობილია სხვენში 

ასასვლელი და, აგრეთვე, სარდაფში ჩასასვლელი კიბე. სარდაფში ორი სათავსოა: 

ქვის კამარის მქონე მარანი და ხის კოჭებით გადახურული საკუჭნაო. სახურავის 

ნაწილი ისევ პირვანდელი კრამიტით არის გადახურული. სახლს მინიჭებული აქვს 

საქართველოს კულტურული მემკვიდრეობის ძეგლის სტატუსი.

11 სასაფლაო 
ელიზაბეტთალის სასაფლაო მდებარეობს სოფლის 

განაპირას, ჩრდილო-აღმოსავლეთით. ტერიტორია 

შემოსაზღვრულია საშუალო სიმაღლის ქვის გალავნით, რომლის 

კიდეები და შესასვლელის კედლებიც მოპირკეთებულია ქვიშაქვის 

კვადრებით. 2000-იანი წლების დასაწყისში, სასაფლაოს ტერიტორიის 

მოწესრიგების დროს, 25 საფლავის ქვა და რკინის ჯვარი ერთად 

მოაგროვეს და ბაზალტის ფილებით მოპირკეთებულ ბაქანზე წრიულად 

განათავსეს. 2019 წელს, ქართული სახელმწიფოს მიერ გაღებული 

სახსრებით განხორციელდა სასაფლაოს რესტავრაცია.

9 აბანო 
1933 წელს, საბჭოთა პერიოდში, სოფელში აშენდა 

აბანო, რომელიც ფუნქციონირებდა ტყიდან მილებით 

გამოყვანილი გოგირდოვანი წყლით. შემდეგ წყალს 

ადგილზე, სააბაზანოში აცხელებდნენ. აბანო წარმოადგენს 

ორსართულიან ნაგებობას, რომლის ინტერიერი მოზაიკითაა 

მოპირკეთებული. სააბაზანოს ეკუთვნოდა სამკითხველო 

ოთახიც. საბჭოთა კავშირის დაშლის შემდეგ ის კერძო 

საკუთრებაში გადავიდა და დღემდე "მიძინებულ 

მდგომარეობაშია". აბანოს მინიჭებული აქვს საქართველოს 

კულტურული მემკვიდრეობის ძეგლის სტატუსი.

10 გალაკტიონ ტაბიძის ქუჩა N13: 

საცხოვრებელი სახლი 
გალაკტიონ ტაბიძის N13-ში მდებარე ორსართულიანი საცხოვრებელი 

სახლი 1850-იან წლებში აშენდა. დახრილი რელიეფის გამო სახლი ქუჩის მხარეს 

ერთსართულიანია. მიწის ზედა სართული საცხოვრებელ სივრცეს წარმოადგენს, 

რომლის ქვეშ ღვინის მარანია განთავსებული. პირველ სართულზე, ეზოს მხარეს 

მიმართულ ფასადს მთელ სიგრძეზე გასდევს ხის აივანი, რომელიც ქვის ერთ 

სწორკუთხა სვეტს ეყრდნობა. მაღალი სახურავის ორივე ფრონტონი ფახვერკით 

არის აგებული. აღსანიშნავია, რომ საქართველოში გერმანული სახლების 

ფახვერკულ ფრონტონებს უმეტესად ერთმანეთის მსგავსი კომპოზიცია აქვს. ამ 

სახლის ფახვერკი კი საგრძნობლად განსხვავდება სხვა გერმანული სახლებისგან და 

მას მხოლოდ რამდენიმე ანალოგი თუ მოეძებნება საქართველოში. კრამიტები 

დღემდე პირვანდელი სახითაა შემორჩენილი. სარდაფი გაყოფილია ორ ნაწილად: 

ერთ მათგანს ქვის კამარა აქვს, მეორე კი ხის მძლავრი კოჭებით არის გადახურული.

8 შვაბენშტრასე N79: საცხოვრებელი სახლი 
ორსართულიანი საცხოვრებელი სახლი შვაბენშტრასეს N79-ში აშენდა მე-19 საუკუნის შუა 

წლებში და დღესაც თითქმის პირვანდელი სახით არის შემორჩენილი. მიწის სართულზე 

განლაგებულია ღვინის მარანი და საკუჭნაო, ზედა სართული კი გამოიყენება საცხოვრებლად. 

ეზოს მხარეს მიმართულ ფასადს მთელ სიგრძეზე მიჰყვება ხის ვიწრო აივანი, ფრონტონები 

ფახვერკის სტილშია შესრულებული. მაღალი სახურავი კვლავაც ძველი კრამიტითაა დაფარული. 

სახლს ქუჩის მხარეს აკრავს ტრადიციული გერმანული ღობე - საგულდაგულოდ დამუშავებული, 

სუფთად თლილი ქვის განიერი სვეტები თანაბრად არის ერთმანეთისგან დაშორებული, რომელთა 

შორის ხის ვიწრო ფიცრებია განლაგებული. ერთ-ერთ სვეტზე ამოტვიფრულია ექვსფურცლიანი 

ყვავილი - სიცოცხლის სიმბოლო. ანალოგიური რელიეფი ხშირია გერმანელთა საფლავის 

ქვებზეც. სახლს მინიჭებული აქვს საქართველოს კულტურული მემკვიდრეობის ძეგლის სტატუსი.

ელიზაბეტთალი 
ასურეთი 

შემოთავაზებული გასეირნება ელიზაბეთტალში 

რუკაზე მოცემული პირველიდან მეთხუთმეტე 

ადგილის ჩათვლით, დაახლოებით ორიდან სამ 

საათამდე გრელდება და მოიცავს გერმანული 

დასახლებების როგორც ისტორიული, ისე 

კულტურული და არქიტექტურული თვალსაზრისით 

მნიშვნელოვან ადგილებს. წარმოდგენილი შენობების 

მნიშვნელოვანი ნაწილი შეტანილია საქართველოს 

კულტურული მემკვიდრეობის ძეგლთა ნუსხაში. 

დამატებითი ინფორმაცია შეგიძლიათ იხილოთ 

ადგილზე, სახლის კედლებზე განთავსებულ დაფებზე. 

უფრო მეტის ნახვის სურვილის შემთხვევაში კი, 

მაგალითად, ინტერიერის სანახავად, საჭიროა 

წინასწარი შეთანხმება ტურების დაჯავშნის დროს, ან 

სტუმართმოყვარე მასპინძლების მოწვევა. 

ტავერნა "მანფრედ ტიხონოვი" 
მანფრედ ტიხონოვის ტავერნაში 
თქვენ დააგემოვნებთ როგორც 
ადგილობრივ შალაღვინოს, ისე 
ადგილობრივ კერძებს, რომელთა 
შეკვეთაც შეგიძლიათ წინასწარ 
მისამართი: შვაბენშტრასე N15 
ტელეფონი: +995 599793975 

2 საზოგადოებრივი პარკი  

"Lustgarten"-ი 
საზოგადოებრივ პარკს, რომელიც შვაბენშტრასეს 

დასაწყისში მდებარეობს, ელიზაბეტთალელებმა "Lustgarten"-ი 

უწოდეს. პარკის შესასვლელი კარის აღდგენა-რესტავრაცია 

განხორციელდა ცენტრალურ საისტორიო არქივში დაცული 

მოკლემეტრაჟიანი დოკუმენტური ფილმის მიხედვით, რომელიც 

1939 წელს ამ პარკშია გადაღებული. თავდაპირველად პარკში 

მოწყობილი იყო შადრევანი და საცეკვაო მოედანი, იდგა 

მრავალწლოვანი ხეები, დეკორატიული ბუჩქები და ყვავილები. 

აქვე იყო ადგილობრივი ვაზებისგან გაკეთებული ხეივანიც. 

პარკი დიდი ხანია ძველებურად აღარ გამოიყურება, თუმცა 

სოფელი მის გაუმჯობესებას უახლოეს მომავალში აპირებს.

6 ელიზაბეტთალის  

ევანგელურ-ლუთერული ეკლესია 
ელიზაბეტთალის ევანგელურ-ლუთერული ეკლესია მდებარეობს 

შვაბენშტრასეს შუაში. მის ადგილას, ადრე, შედარებით პატარა ეკლესია იდგა, 

რომელიც, რაც დრო გადიოდა, ვეღარ იტევდა სწრაფად მზარდ მრევლს. 1868 

წელს გერმანელები ეკონომიკურად უკვე იმდენად მოძლიერდნენ, რომ საკუთარი 

ფინანსური სახსრებითა და მთავრობის მხარდაჭერით შეძლეს ახალი ეკლესიის 

აშენება, რომლის პროექტიც შეადგინა არქიტექტორმა ალბერტ ზალცმანმა (1833-

1897). ახალი ეკლესია გაიხსნა 1871 წელს. 1930-იან წლებში ბოლშევიკებმა 

ეკლესია ჯერ კულტურის ცენტრად გადააკეთეს, მერე კი თეატრად, მაღალი 

სამრეკლო მოანგრიეს და დამატებითი სათავსოები მიაშენეს. 2019 წელს ის 

სახელმწიფო ხარჯებით აღადგინეს და პირვანდელი სახე დაუბრუნეს. ეკლესიას 

მინიჭებული აქვს საქართველოს კულტურული მემკვიდრეობის ძეგლის სტატუსი.

12 კარლ მარქსის ქუჩა N10: 

საცხოვრებელი სახლი 
კარლ მარქსის ქუჩა N10-ში მდებარე ერთსართულიანი 

საცხოვრებელი სახლი აშენებულია მე-19 საუკუნის ბოლოს. 

საცხოვრებელი ფართის ქვეშ მდებარეობს დაბალი, ერთსართულიანი, 

ნაწილობრივ მიწისქვეშა სარდაფი, რომელიც სასოფლო-სამეურნეო 

დანიშნულებით გამოიყენებოდა. სახლში მუხის ფართო კარით 

შედიხართ. შენობას ორივე მხრიდან აქვს ხის აივნებიანი ფასადები, 

რომლებიც 1960-იან წლებში გაფართოვდა და გამაგრდა ლითონის 

დამატებითი სვეტებით. გადაკეთდა სახურავიც, რომლის ფორმაც 

შეიცვლა აივნის გადიდებისა და საკუჭნაოს მიშენების გამო.

1 ორჯონიკიძის ქუჩა N7: 

საცხოვრებელი სახლი 
ორჯონიკიძის ქუჩა N7-ში მდებარე 

ორსართულიანი სახლი მე-19 საუკუნის მეორე 

ნახევარშია აშენებული. პირველ სართულზე ფასადის 

ორივე მხარეს მიჰყვება აივანი, რომლის არც იატაკი და 

არც მოაჯირი აღარ არის შემორჩენილი. შენობის 

ორფერდა სახურავზე შემორჩენილია პირვანდელი 

კრამიტი. სარდაფი შედგება ორი ოთახისგან, რომლებიც 

განლაგებულია სხვადასხვა დონეზე. ქვის კიბით ერთი 

მხრიდან სათავსოში შედიხართ, მეორე მხრიდან კი 

ქვემოთ, ქვის კამაროვანი გადახურვის მქონე მარანში 

აღმოჩნდებით. 

მამუკა რამინაშვილის სასტუმრო 
მამუკა რამინაშვილის სასტუმროში 
სტუმრებს შეუძლიათ ღამეც გაათიონ 
და გემრიელი კერძები და 
ადგილობრივი ღვინოც მიირთვან. 
მისამართი: შვაბენშტრასე N23 
ტელეფონი: +995 595226700

ჯულიეტა დარჯანიას სასტუმრო 
სასტუმროს მფლობელი გთავაზობთ 
ღვინის დეგუსტაციას და 
ადგილობრივ კერძებს, მოთხოვნის 
შემთხვევაში კი - პერსონალურ 
ტურებს რეგიონში. 
მისამართი: ილია ჭავჭავაძის ქ. N24 
ტელეფონი: +995 577954717


